
GOUVÈNÈ HOCHUL ANONSE GAYAN MID-HUDSON YO NAN KAD INISYATIV 
REVITALIZASYON ANBA LAVIL AK PWOGRAM NY FORWARD LA  

  
Vil Poughkeepsie resevwa 10 milyon dola nan kad Inisyativ Revitalizasyon Anba 
Lavil la; Vilaj Nyack ak Dobbs Ferry resevwa 4.5 milyon dola yo chak ki soti nan 

NY Forward  
  

Lokalite yo dwe sètifye nan kad Pwogram Kominotè ki an Favè Lojman Gouvènè 
Hochul la pou resevwa finansman nan pwogram DRI oswa nan pwogram NY 

Forward la  
  
  
Gouvènè Kathy Hochul te anonse jodi a Poughkeepsie pral resevwa yon finansman 10 
milyon dola kòm gayan Mid-Hudson nan uityèm faz Inisyativ Revitalizasyon Anba Lavil 
(Downtown Revitalization Initiative, DRI) la, epi vilaj Nyack ak Dobbs Ferry pral resevwa 
yo chak 4.5 milyon dola kòm gayan Mid-Hudson nan kad twazyèm faz pwogram NY 
Forward la. Nan 8èm faz Inisyativ Revitalizasyon Anba Lavil la ak 3èm faz Pwogram NY 
Forward, chak nan 10 rejyon devlopman ekonomik eta a yo ap resevwa 10 milyon dola, 
pou bay yon angajman total eta a ki se 200 milyon dola nan finansman ak envestisman 
pou ede kominote yo estimile ekonomi yo nan transfòme anba lavil yo pou yo vin 
tounen katye ki dinamik.  
  
"Nou ap chanje sitiyasyon an nan kominote sa yo lè nou sipòte lojman ki abòdab, biznis 
lokal yo, ak enfrastrikti dirab," Gouvènè Hochul te deklare. "Mwen wè yon avni kote 
chak nouyòkè ap gen chans pou l pwospere nan kominote atravè eta a. Mwen vle asire 
m katye Nouyòk yo pa sèlman kote pou viv, men kote moun ka travay, grandi, ak reyisi."  
  
Pou resevwa finansman swa nan pwogram DRI oswa nan pwogram NY Forward, 
lokalite yo dwe sètifye nan kad Pwogram Kominote ki an Favè Lojman Gouvènè Hochul 
la – ki se yon politik inovan ki fèt pou rekonèt ak rekonpanse minisipalite k ap travay 
aktivman pou debloke potansyèl lojman yo. Inisyativ Kominote an Favè Lojman 
Gouvènè Hochul la bay jiska 650 milyon dola chak ane nan fon diskresyonè pou 
kominote ki angaje pou ogmante rezèv lojman yo; jiska dat, yo deja sètifye 287 
kominote atravè Nouyòk kòm Kominote an Favè Lojman. Ane sa a, Gouvènè Hochul ap 
pwopoze yon lòt finansman 100 milyon dola pou sipòte pwojè enfrastrikti ki nesesè pou 
kreye nouvo lojman nan Kominote an Favè Lojman yo, ak yon lòt 10.5 milyon dola pou 



asistans teknik pou ede kominote k ap chèche ankouraje kwasans lojman ak 
devlopman minisipal ki asosye ak yo.  
  
Anpil nan pwojè yo finanse atravè DRI ak NY Forward sipòte ajanda abòdabilite 
Gouvènè Hochul la. DRI te envesti nan kreyasyon plis pase 4,400 inite lojman — 1,823 
ladan yo se lojman abòdab oswa ki destine pou mendèv la. Pwogram yo te angaje plis 
pase 8.5 milyon dola nan 11 pwojè ki bay gadri ak fòmasyon pou travayè gadri abòdab 
oswa gratis. DRI ak NY Forward te envesti tou nan kreyasyon pak piblik, atizay piblik 
(tankou muiral ak eskilti) ak sit atizay, mizik ak sit kiltirèl ki ofri opòtinite gratis pou 
rekreyasyon ak amizman deyò.  
  
Prim 10 milyon dola nan kad Inisyativ Revitalizasyon Anba Vil la pou 
Poughkeepsie  
Koridò anba lavil Vil Poughkeepsie se kè sivik, komèsyal, amizman ak transpò pou 
Konte Dutchess ak yon bon pati nan Mid-Hudson Valley. Zòn esansyèl sa a pa sèlman 
sèvi rezidan k ap viv nan Vil Poughkeepsie, men tou plizyè santèn milye moun ki soti pi 
lwen fwontyè minisipal li yo, ki gen ladan anpil vwayajè ki ale chak jou nan estasyon 
Metro North Poughkeepsie a. Sit amizman ak akèy lejandè - tankou Bardavon 1869 
Opera House, Chance Theatre, Mid-Hudson Civic Center ak ansyen Poughkeepsie 
Grand Hotel - atire vizitè nan vil la pandan tout ane a. Sa yo rele "Queen City on the 
Hudson" ki te episant komès, endistri ak amizman rejyon an nan tan lontan, anvizaje 
pou Koridò Main Street li a kapab kè yon vil ki aktif epi k ap pwospere, ak yon lyen 
transpò ak plizyè mòd transpò pou tout atou ak atraksyon esansyèl nan Poughkeepsie.  
  
Prim 4.5 milyon dola pou NY Forward pou Nyack  
Nyack gen enèji ak divèsite yon ti vil ak entimite yon ti vil kanpay. Anba lavil istorik li a 
gen yon popilasyon ki divèsifye sou plan ekonomik ak kiltirèl. Yon konsantrasyon ki fò 
pou lojman nan Nyack ki jwenn sibvansyon garanti yon popilasyon klas travayè ki estab 
nan mitan yon mache imobilye k ap vin pi chè akoz pwoksimite ak Vil Nouyòk. Zòn anba 
lavil Nyack la benefisye de yon pozisyon jeyografik privilejye toupre Vil Nouyòk, epi li 
domine Rivyè Hudson ki espektakilè. Kad sa a ranfòse atirans vilaj la antanke yon 
destinasyon dinamik, ki atire vizitè yo ak rezidan yo pou yo dekouvri bote natirèl ak 
komodite lavil li ofri. Anpil resous kiltirèl ak pak bò dlo yo fè Nyack yon destinasyon 
touris popilè ak yon bon kote pou viv. Nyack ap chèche pwofite de istwa ak jeyografi inik 
li yo lè l envesti nan kwasans biznis, lojman abòdab, amelyorasyon pòtay ak aksè 
ekitab nan bòdmè a, katalize plis envestisman prive epi mennen nan ogmantasyon 
travay ak yon amelyorasyon baz fiskal. Ansanm, envestisman sa yo pral pèmèt Nyack 
bay egzanp ideyal "viv, travay, divèti".  
  
Prim 4.5 milyon dola pou NY Forward pou Dobbs Ferry  
Anba lavil Dobbs Ferry se yon sant istorik tradisyonèl, pou pyeton, ki sitiye l bò Rivyè 
Hudson. Vilaj la se yon sant aktivite dinamik, kilti ak opòtinite ki abrite yon popilasyon 
divèsifye ak yon seri biznis ki aktif. Soti nan sèvis minisipal kle yo rive nan etablisman 
lokal ki pwospere yo, anba lavil Dobbs Ferry jwe yon wòl fondamantal nan lavi chak jou 
manm kominote li yo. Avèk pwoksimite li ak lekòl, inivèsite ak lòt enstitisyon enpòtan yo, 
zòn nan te vin tounen yon espas santral pou rasanbleman pou rezidan yo ak vizitè yo. 



Vilaj la ap chèche reyalize totalman potansyèl li nan reyamenaje ak amelyore 
pwopriyete kle yo ak louvri espas nan zòn anba lavil la, ak koridò pou pyeton ki konekte 
estasyon Metro-North la ak anba lavil la. Vilaj la pral ranfòse tou opòtinite ekonomik yo 
epi kreye yon anba lavil ki pi dirab, pou pyeton epi ki pi dinamik.  
  
Sekretè Deta Nouyòk la, Walter T. Mosley, te deklare, "Pandan sèt dènye faz 
Inisyativ Revitalizasyon Anba Lavil la ak de faz NY Forward yo, nou te gen prèv ke 
envesti nan kominote anba lavil yo mennen nan kwasans ekonomik ak pi bon kalite lavi 
pou rezidan yo. Nan kad dènye faz finansman sa a, Poughkeepsie, Nyack ak Dobbs 
Ferry pral gen opòtinite kounye a pou seleksyone pwojè pou finanse ki pral pote 
chanjman rezidan yo bezwen nan anba lavil yo. Lavni pwometè pou tout twa kominote 
sa yo, epi nou pa ka tann pou n wè vizyon yo vin yon reyalite!"  
  
Prezidan, Direktè Egzekitif Jeneral ak Komisè Empire State Development, Hope 
Knight, te deklare, "Envestisman kontinyèl Gouvènè Hochul nan kad Inisyativ 
Revitalizasyon Anba Lavil la ak pwogram NY Forward reprezante yon angajman an favè 
devlopman ak renovasyon kominote yo atravè Eta Nouyòk. Prim sa yo pral pèmèt 
Poughkeepsie, Nyack ak Dobbs Ferry egzekite plan estratejik ki pral sipòte rezidan yo 
ak vizitè yo, epi jenere kwasans ekonomik lokal dirab."  
  
Komisè Biwo Renouvèlman Kay ak Kominote Eta Nouyòk (New York State Homes 
and Community Renewal) la, RuthAnne Visnauskas, te deklare "Prim DRI ak NY 
Forward yo bay jodi a pèmèt envesti nan lojman abòdab ki nesesè anpil nan anba lavil 
Nyack, epi yo pral bay yon nouvo souf nan vil Poughkeepsie ak nan vilaj Dobbs Ferry 
gras ak amelyorasyon ki pral ogmante aksesiblite apye ak dinamik. Modèl 
amelyorasyon sa yo ka debloke potansyèl pou plis envestisman prive ak kwasans 
ekonomik nan twa kominote yo, epi prim sa yo se sèlman dènye egzanp jiska dat 
atansyon kontinyèl Gouvènè Hochul pou l fè anba lavil nou yo nan Eta a kote ki pi atiran 
ak abòdab pou rete."  
  
Ko-Prezidan Konsèy Devlopman Ekonomik Rejyonal Mid-Hudson (Mid-Hudson 
Regional Economic Development Council), Doktè Marsha Gordon ak Doktè 
Kristine Young te deklare, "Rejyon Mid-Hudson se yon bijou pou Eta Nouyòk, ak 
Poughkeepsie, Nyack ak Dobbs Ferry k ap atire moun pou yo travay, divèti ak 
anrasinen yo. Finansman DRI ak NY Forward sa a pral pèmèt yo pwofite atou inik ak 
bote kote sa yo atravè plan kominotè ki pral elaji aksè a lojman, miltipliye opòtinite 
biznis yo epi kreye yon melanj espas pyeton ki aksesib epi dirab."  
  
Lidè Majorite Sena a, Andrea Stewart-Cousins, te deklare, "Felisitasyon a Dobbs 
Ferry, Poughkeepsie, ak Nyack paske yo te resevwa envestisman enpòtan sa yo nan 
kad Inisyativ Revitalizasyon Anba Lavil la ak pwogram NY Forward. Mwen felisite 
Dobbs Ferry, yon vilaj nan distri mwen an, pou angajman li an favè lojman, ki te pèmèt li 
resevwa 4.5 milyon dola. Finansman sa a pral sèvi pou amelyore enfrastrikti lokal yo, 
sipòte ti biznis yo, ak kreye plis opòtinite lojman. Mwen felisite Gouvènè Hochul pou 
angajman li pou revitalize zòn anba lavil yo atravè Eta Nouyòk, epi sitou paske li 
rekonèt kominote yo ki te bay priyorite a bezwen nou konsènan lojman."  



  
Senatè Eta Nouyòk la, Rob Rolison, te deklare, "Envestisman sa a chanje sitiyasyon 
Vil Poughkeepsie, pandan l ap ranfòse transfòmasyon ki ankou nan yon anba lavil ki 
dinamik epi k ap pwospere. Mwen te travay pandan plizyè ane, ak patnè yo nan vil la 
tankou Majistra Flowers, pou ranfòse ekonomi Vil la. Mwen te konstate byen devouman 
lidè lokal yo ak rezidan yo nan fasone yon avni ki pi solid ak pi dinamik, epi finansman 
sa a pral kontribye pou konsolide pwogrè sa a, pandan l ap ofri nouvo opòtinite pou 
biznis, rezidan yo ak vizitè yo. Mwen pa ka tann pou m wè enpak dirab sa a pral genyen 
sou kominote nou an."  
  
Manm Asanble Jonathan Jacobson te deklare, "Se yon opòtinite inik pou 
Poughkeepsie revitalize koridò komèsyal li a. Anba nouvo lidèchip Poughkeepsie, 
mwen konfyan yo pral itilize yon fason efikas sibvansyon 10 milyon dola sa nan kad 
Inisyativ Revitalizasyon Anba Lavil la ak yon vizyon anbisye pou anba lavil 
Poughkeepsie. Mèsi a Gouvènè Hochul, Konsèy Devlopman Ekonomik Rejyonal la, ak 
Depatman Deta (Department of State) Nouyòk paske yo rekonèt potansyèl 
Poughkeepsie."  
  
Manm Asanble, Patrick Carroll, te deklare, "Anba lavil Nyack se yon sant pou 
restoran, boutik, ak ti biznis nan Konte Rockland. Finansman nan Inisyativ 
Revitalizasyon Anba Lavil la pral yon boustè byenvini pou zòn nan pandan l ap kontinye 
devlope epi atire vizitè ki soti nan rejyon an ak pi lwen. Mwen remèsye Gouvènè Hochul 
pou efò kontinyèl li pou amelyore zòn anba lavil pou pyeton sa yo nan Nouyòk, epi 
mwen pa ka tann pou m wè amelyorasyon ki fèt nan anba lavil Nyack kòm rezilta 
inisyativ sa a."  
  
Majistra Vil Poughkeepsie, Yvonne Flowers, te deklare, "Resevwa finansman nan 
kad Inisyativ Revitalizasyon Anba Lavil la se yon temwayaj kolaborasyon ak koperasyon 
ant administrasyon minisipal la, konsèy minisipal, ak patnè gouvènman ak kominotè 
nou yo. Antanke Manm Konsèy epi kounye a Majistra, mwen te temwen plizyè ane 
planifikasyon òdone ak kolaborasyon kominote a ki te pèmèt nou reyalize yon nouvo 
plan konplè ak yon nouvo kòd zonaj, ki ba nou plan direktè pou kwasans vil nou an. 
Nou te bay sipò ak asistans finansye tou pou kreye yon Distri Amelyorasyon Biznis 
(Business Improvement District). Gras ak tout bagay sa yo, Gouvènè Hochul ak Konsèy 
Devlopman Ekonomik Rejyonal Mid-Hudson nan te santi nou te pare pou resevwa 
finansman DRI a, ki pral pèmèt nou akselere revitalizasyon zòn anba lavil nou an ki te 
rekòmanse nan yon rit dousman men regilye. Nou remèsye ou Gouvènè Hochul ak ekip 
ou a paske ou kwè nan nou. Nou vrèman rekonesan pou opòtinite sa a, epi nou eksite 
pou nouvo patenarya li pral pèmèt nou kreye."  
  
Joseph Rand, Vil Nyack, te deklare, "Se yon jou ekstraòdinè nan istwa bèl vilaj nou 
an ki gen 143 ane. Nou tout vrèman rekonesan anvè Gouvènè Hochul ak 
administrasyon li paske yo te lanse pwogram sibvansyon NY Forward, pandan y ap 
montre angajman yo an favè devlopman ekonomik atravè eta a, menm nan ti vilaj 
tankou Nyack. Sibvansyon 4.5 milyon dola pou revitalizasyon sa a se yon 
transfòmasyon istorik, e li pral pèmèt Nyack vin yon pi bon kote pou viv, travay, ak 



vizite. Nou tout kontan anpil pou bèl opòtinite sa a pou ofri abitan Nyack ak konte 
Rockland pi bon kondisyon lavi posib."  
  
Kounye a, Poughkeepsie, Nyack ak Dobbs Ferry pral kòmanse pwosesis elaborasyon 
yon Plan Envestisman Estratejik (Strategic Investment Plan) pou revitalize anba lavil yo 
a. Yon Komite Planifikasyon Lokal (Local Planning Committee) ki gen ladan 
reprezantan minisipal yo, lidè kominotè yo ak lòt pati konsène yo pral dirije efò sa, epi y 
ap resevwa sipò nan men yon ekip espesyalis nan sektè prive a ak planifikatè eta a yo. 
Plan Envestisman Estratejik la pral gide envestisman fon sibvansyon DRI ak NY 
Forward yo nan pwojè revitalizasyon ki pare pou egzekisyon, pral avanse vizyon 
kominote a pou anba lavil yo epi ki ka pwofite ak elaji envestisman eta a.  
  
Konsèy Devlopman Ekonomik Rejyonal Mid-Hudson lan te fè yon egzamen apwofondi 
epi konpetitif sou pwopozisyon kominote nan tout rejyon an te soumèt, epi li te 
konsidere tout kritè yo anvan li rekòmande kominote sa yo antanke kandida.  
  
Enfòmasyon Konsènan Inisyativ pou Renovasyon nan Sant Vil la  
Inisyativ Revitalizasyon Anba Lavil la te lanse an 2016 pou akselere epi elaji 
revitalizasyon anba lavil yo ak katye yo nan tout dis rejyon eta a pou sèvi kòm sant 
aktivite epi katalizè pou envestisman. DRI, ke Depatman Eta a avèk asistans Empire 
State Development, Biwo Renouvèlman Kay ak Kominote ak NYSERDA dirije, 
reprezante yon estrateji san parèy ak inovatè "planifye-answit-aji" ki mete ansanm 
planifikasyon estratejik avèk egzekisyon imedyat ak mennen nan anba lavil konpak, 
adapte pou mache ki se engredyan kle nan ede Eta Nouyòk rebati ekonomi li apre 
enpak pandemi COVID-19 la, epitou nan reyalize objektif odasye Eta a nan zafè klima 
gras a pwomosyon itilizasyon transpò piblik ak rediksyon depandans sou machin prive. 
Atravè uit faz yo, DRI a pral bay yon total 900 milyon dola bay 89 kominote atravè chak 
rejyon nan Eta a.  
  
Konsènan Pwogram NY Forward la  
Premye anonse nan kad Bidjè 2022 a, Gouvènè Hochul te kreye pwogram NY Forward 
la pou konstwi sou siksè DRI a. Pwogram nan travay dekonsè ak DRI pou akselere ak 
elaji revitalizasyon sant vil ki pi piti ak riral yo atravè Eta a pou tout kominote yo ka 
benefisye nan efò revitalizasyon Eta a, kèlkeswa gwosè, karaktè, bezwen ak defi yo.  
  
Kominote NY Forward yo soutni pa yon konsiltan planifikasyon pwofesyonèl ak yon ekip 
ekspè ajans Eta k ap dirije pa DOS pou devlope yon Plan Envestisman Estratejik ki gen 
ladann yon seri pwojè transfòmatif, konplemantè epi ki fasil pou egzekite. Pwojè NY 
Forward yo adapte yon fason ki apwopriye pou gwosè chak kominote; pwojè yo ka gen 
ladan renovasyon ak reyamenajman bilding, nouvo konstriksyon oswa kreyasyon nouvo 
espas piblik oswa ki amelyore ak lòt pwojè ki amelyore kalite kiltirèl ak istorik espesifik 
ki defini ak distenge cham ti vil ki defini minisipalite sa yo. Atravè twa faz, pwogram NY 
Forward la pral bay yon total 300 milyon dola bay 60 kominote atravè chak rejyon Eta a.  

  
###  

